
MINUTI

Il-Minuti tal-Laqgħa Nru. 62 li saret nhar it-Tlieta 23 ta’ Marzu 2010 ġew konfermati. 

THE CHAIRMAN (Onor. Edwin Vassallo):  Se npoġġi fuq il-Mejda tal-Kamra:

Dokument intitolat “Konsultazzjoni Pubblika dwar ir-Regolamentazzjoni tal-Koabitazzjoni”, mħejji mill-Onor Edwin Vassallo stess, li jinkludi numru ta’ proposti dwar il-koabitazzjoni.

Dan huwa rapport qasir ta’ żewġ paġni li fih ippruvajt niġbor sebgħa mill-proposti li ġew għall-attenzjoni tiegħi numru ta’ xhur ilu meta konna avżajna li qegħdin nagħmlu konsultazzjoni pubblika u kull min hu interessat jista’ jgħaddi lill-Kumitat Permanenti għall-Affarijiet Soċjali ta’ dan il-Parlament proposti rigward il-liġi li l-Parlament se jkun qed jagħmel fuq il-koabitazzjoni.  Jien għamilt dan bil-ħsieb li kien wasal iż-żmien li din l-informazzjoni niġbruha.  Għalhekk bil-permess tal-Kumitat nixtieq npoġġiha fuq il-Mejda tal-Kamra tal-Parlament sabiex għada, jien jew Eleonor, inkunu nistgħu nagħmluha fi press release sabiex issir pubblika.  Madanakollu l-ħsieb tiegħi huwa li din l-informazzjoni mhijiex exhausted u lanqas perfetta għalkemm il-proposti huma l-aktar fidili li stajt nagħmilhom skont il-proposti tan-nies li kellmuni.  Hekk ukoll jista’ jkun li m’hemmx teknikalità korretta u jista’ jkun hemm xi proposti li diġà huma regolati mill-liġi.
ONOR. JUSTYNE CARUANA:  Din kontra l-liġi per eżempju.

THE CHAIRMAN:  Minkejja dan jien naħseb li dawn il-proposti għandhom isiru pubbliċi sabiex naraw jekk humiex korretti fil-mod kif poġġejthom u biex n-nies jerġgħu jkellmuna fuqhom.  Nistedinhom biex jekk hemm xi affarijiet li m’aħniex insemmu jkellmu kemm lili kif ukoll lilkom fil-kostitwenza u fil-lokalitajiet tagħkom għax intom l-eqreb tan-nies.  Sussegwentement, meta aħna nispiċċaw dan ir-rapport fuq il-Qorti tal-Familja, naraw kif se noħolqu diskussjoni li tiftaħ aktar fil-wiesgħa u tikkorreġi dan id-dokument biex finalment inpoġġuh fuq il-Mejda tal-Kamra u lill-Eżekuttiv tal-Gvern f’isem il-poplu tagħna.  Dan id-dokument, allura, ikollu iżjed proposti konkreti u teknikament tajbin skont kif jidhrilna aħna biex jirregolaw il-liġi tal-koabitazzjoni.
Naħseb li taqblu mal-idea tiegħi li nsejjaħ lin-nies biex ikellmu anke lilkom.  Għalhekk fuq il-press release ta’ għada iżjed minn dak li se ngħid jien illejla fil-Parlament, għax mhux se jkolli dak iċ-ċans sakemm ma jkollix ħames minuti ċans fl-aġġornament, jitpoġġew l-ismijiet u l-email addresses tagħkom biex min irid ikun jista' jkellimkom u tkunu tistgħu tiġu bl-informazzjoni li jkunu tawkom in-nies.
L-Onor. Caruana. 

ONOR. JUSTYNE CARUANA:  Hawnhekk qed nitkellmu fuq proposti għal tip ta’ leġiżlazzjoni li f'pajjiżna m'għandniex.

THE CHAIRMAN:  Hekk hu.

ONOR. JUSTYNE CARUANA:  Allura bilfors trid tħares lejn mudelli oħra. 

THE CHAIRMAN:  Jista' jkun ukoll.

ONOR. JUSTYNE CARUANA:  Għalhekk jista' jkun opportun li l-Kumitat ikollu mistednin li forsi studjaw jew daħlu fis-suġġett u jressqulna opinjoni studjata.

THE CHAIRMAN:  Iva naqbel.  Imma bħalma għamilna anke qabel ma kellna r-rapport tal-Qorti tal-Familja, dak isir meta …
ONOR. JUSTYNE CARUANA:  Le jrid isir qabel għar-raġuni li minkejja li għandna dawn is-seba' proposti, u issa li qed narahom fuq fuq għandek xi tnejn minnhom diġà jikklexjaw ma' ċerti regoli …
THE CHAIRMAN:  Ippermettili Onor. Caruana, filwaqt li nirringrazzjak talli qed tagħmel din ir-rimarka jien irrid li dawn il-proposti nerġa' niffiltrahom hawnhekk.  Nixtieq ukoll nurihom lilek biex meta npoġġuhom hemmhekk inkunu ddiskutejnihom u nkunu neħħejnilhom ħafna minn dik it-tidwira ta' kif qaluhom in-nies ikkonċernati.
Nixtieq nagħmel ukoll il-premessa biex ma tieħdux dawn il-proposti fl-ordni ta' kif inhuma miktuba għax min tani l-proposta numru wieħed ma tanix t-tieni u min tani t-tieni waħda ma tanix it-tielet. Ktibt in-numri ħdejhom biss biex nidentifikawhom, 

ONOR. JUSTYNE CARUANA:  Jiġifieri skont kif ġbarthom inti.

THE CHAIRMAN:  Iva, kulħadd tani skont dak li jimportah l-aktar.  Per eżempju min tani tal-pensjoni ma tanix tar-reġistru u min tani tat-tfal ma tanix tal-pensjoni.  Huma nies differenti.

ONOR. JUSTYNE CARUANA:  Hawn se nibdew nitkellmu fuq suġġett li huwa importanti u sensittiv u huwa xi ħaġa innovattiva.

THE CHAIRMAN: Ħafna.

ONOR. JUSTYNE CARUANA:  Issa għax ikollna nies li diġà daħlu fis-suġġett li jiġu jagħtuna l-veduti tagħhom qabel m’aħna nifformolaw bażi ta' xi ħaġa …
THE CHAIRMAN:  Ovvjament aħna se nkunu qegħdin nisimgħu.  Għalhekk jekk se jiġu xi nies u tindunaw li huma esperti provaw ħudu nota ta' min huma sabiex imbagħad tagħtuni isimhom u tipproponu li nistednuhom jiġu hawn u jkellmuna bħala esperti f’dak il-qasam.  B’hekk inkunu nistgħu niftħu diskussjoni aktar wiesgħa fuq dawn is-suġġetti u meta niġu biex nagħmlu l-proposti tagħna, bħalma għamilna f'kull dokument, inkunu smajna l-proposti ta' kulħadd, anke ta' nies li setgħu kienu avukati jew professjonisti jew esperti f'dan il-qasam.  Għalhekk dawn jistgħu jiġu bil-qalb kollha.

ONOR. JUSTYNE CARUANA:  Jekk m'iniex sejra żball hemm anke xi studenti li għamlu xi teżijiet. 

THE CHAIRMAN:  Però ma niddiskutuhomx issa. 

ONOR. FREDERICK AZZOPARDI:  Sabiex nifformolaw opinjoni tista’ tgħidilna min kienu dawn il-persuni li ressqu dawn l-proposti?  Kienu nies tekniċi?
THE CHAIRMAN:  Le dawk kienu laypeople, nies li tkellmu magħna jew għax għaddejjin mill-esperjenza jew għax huma mdejqin fl-esperjenza u bl-attitudni tal-Gvern.  Dan huwa biss dak li jħossu huma.
ONOR. JUSTYNE CARUANA:  At this stage ir-research analyst tagħna jista' jġib xi materjal, m'hemmx għalfejn dettaljat, biex il-Kumitat ikollu idea x’jinvolvi u x'jikkontendi dan it-tip ta' istitut anke bħala legal framework.  B’hekk aħna stess inkunu nistgħu niggwidaw ruħna lejn xiex irridu nħarsu u x’irridu nfittxu.

THE CHAIRMAN:  Naqbel.  Dawn se noħodhom bħala s-suġġerimenti li rrid nadotta.  Madanakollu mil-lum 'il quddiem kunu miftuħa għal iżjed suġġerimenti, bħalma dejjem kontu, u kif ikun hemm xi ħaġa li tkunu tixtiequ tgħaddu informawni sabiex mill-ewwel inkun nista' nipprepara u nibda nkellem lin-nies li 'l quddiem inkunu rridu nistiednu hawnhekk.  Irridu nipproċedu b’din il-ħidma minħabba l-fatt li l-Kumitat jieħu fit-tul biex ilesti xi ħaġa.  Għalhekk dan is-suġġett għandu jkun il-focal point tagħna sabiex forsi jitlesta qabel il-vaganzi.  Irrid ngħid ukoll li flimkien ma' persuni mill-Malta Gay Rights Movement bdejna nippreparaw sabiex huma jiġu hawnhekk u jagħmlu preżentazzjoni fuq x'jixtiequ kemm mis-soċjetà kif ukoll mill-Gvern.  Din qiegħda at hand u ovvjament se tkun waħda mill-laqgħat li se jkollna.  Ma ninsewx li s-suġġetti tal-earth stations u tat-telephone antennas iridu jkunu magħluqa qabel ma nibdew il-vaganzi wkoll. 

Approvazzjoni tad-dokument “Filwaqt li ssir Ġustizzja mal-ĠEnituri gĦandha tingĦata prijoritÀ lill-ĦtiĠijiet tat-tfal sabiex titnaqqas it-trawma tas-separazzjoni tal-Ġenituri fuq it-tfal.  – inĦarsu aktar id-drittijiet u l-interessi tat-tfal.”
THE CHAIRMAN:  Issa nistgħu nkomplu niddiskutu l-Ħames Rapport tal-Kumitat Permanenti dwar l-Affarijiet Soċjali tal-11-il Leġislatura dwar il-Qorti tal-Familja intitolat “Filwaqt li ssir Ġustizzja mal-Ġenituri għandha tingħata prijorità lill-ħtiġijiet tat-tfal sabiex titnaqqas it-trawma tas-separazzjoni tal-Ġenituri fuq it-tfal.  – Inħarsu aktar id-drittijiet u l-interessi tat-tfal” u nipproċedu bir-rakkmandazzjoni 4.2(d). Fid-diskussjoni tal-bieraħ jien kont qed naqra li:

 “Il-proċess ikun aktar child friendly fejn il-ġudikant m'għandux ikun biss imħallef jew maġistrat skont il-każ iżda fil-Qorti tal-Familja kull ġudikant għandu jkun mgħejjun minn żewġ ġudikanti oħra lajċi li jkunu appuntati biex iħarsu l-interess tat-tfal u biex jaraw li fil-ġudizzju kien hemm l-aktar sforz possibbli biex iż-żwieġ ikun salvat.”.
Hawn kummenti sabiex nagħmlu xi emendi?  Jien naħseb li l-ewwel emenda li rridu nagħmlu hija li nneħħu l-kliem tal-bidu, jiġifieri li “Il-proċess ikun aktar child friendly.”
ONOR. JUSTYNE CARUANA:  Child orientated u diġà l-kelma ‘orientated’ qiegħda hawnhekk.

THE CHAIRMAN:  Bil-corrections li għamilna taqra hekk:

'Il-proċess hu aktar child orientated fejn il-ġudikant m'għandux ikun biss l-imħallef jew il-maġistrat skont il-każ iżda fil-Qorti tal-Familja kull ġudikant li ngħidu jkun mgħejjun minn żewġ esperti li jkunu appuntati biex iħarsu l-interessi tat-tfal u biex jaraw li fil-ġudizzju kien hemm l-aktar sforz possibbli biex iż-żwieġ ikun salvat.”.

Jekk tridu tagħmlu emendi fuq dawn l-emendi tal-bieraħ nagħmluhom inkella nħalluha kif inhi.  F'dan l-istadju l-interess tiegħi hu li nara li l-obbjettiv tagħna ma jkunx li nkunu kompletament preċiżi jew li nagħlqu kull ħsieb iżda li noħolqu diskussjoni dwar dan is-suġġett fis-soċjetà ladarba dan id-dokument isir pubbliku.  Għaldaqstant l-importanti huwa l-obbjettiv imbagħad il-modus operendi m'hemmx bżonn nispjegawh daqshekk fid-dettall.  Imbagħad sta għall-kumplament tal-Eżekuttiv jew ta' nies esperti u nies fl-amministrazzjoni li jekk nikkonvinċuhom li din il-proposta hija tajba jaħdmu magħna jew waħedhom biex minn dik il-proposta joħorġu l-aħjar li jistgħu joħorġu.  Din hija l-viżjoni tiegħi però jekk irridu nkunu iżjed ċari u l-modus operandi nidħlu fih allura jien nagħmel hekk ukoll.

L-Onor. Caruana.

ONOR. JUSTYNE CARUANA:  Rigward l-aħħar parti tal-paragrafu, jiġifieri: 

“Biex jaraw li fil-ġudizzju kien hemm l-aktar sforz possibbli biex iż-żwieġ ikun salvat.”.

Jew se nitkellmu fuq child orientated jew inkella fuq iż-żwieġ.

THE CHAIRMAN:  Iva naqbel miegħek u naħseb li dak irid jiġi mibdul.  Naħseb li l-aħjar kliem ikun:

“Fil-ġudizzjoni kien hemm l-aktar sforz possibbli biex l-interess tat-tfal ikun imħares.”.
ONOR. JUSTYNE CARUANA:  Jien naqbel miegħek li ma nagħtux ħafna dettall però rridu noqogħdu attenti li jekk se nissuġġerixxu bidla fl-istruttura jsir suġġeriment li l-istruttura tinbidel fis-sens li l-imħallef …
THE CHAIRMAN:  Hekk hu, ikun hemm il-possibiltà.

ONOR. JUSTYNE CARUANA:  Iva però hawnhekk qiegħda “għandu jkun”.
THE CHAIRMAN:  Strutturalment.

ONOR. JUSTYNE CARUANA:  L-ewwel nett mhux dejjem ikun hemm il-ħtieġa għalhekk u mhux dejjem ikun ta' ġid.  Jiġifieri rridu nħallu ċertu leeway li f'każ ta' bżonn ikun hemm dawn l-esperti imma mhux di regola.

THE CHAIRMAN:  Forsi għal kuntrarju ta’ dak li kont qed nagħti x'nifhem din il-proposta mhux qed tgħid f'każ ta' bżonn imma qed tgħid disentu.  Jiġifieri l-proċedura titbiddel radikalment.
ONOR. JUSTYNE CARUANA:  Allura jekk qed tissuġġerixxi jew għandek f’moħħok din it-tip ta' riforma naħseb aħjar tkun parti għaliha.  

THE CHAIRMAN:  Tista' wkoll.

ONOR. JUSTYNE CARUANA:  Jiġifieri bħala Kumitat qed nissuġġerixxu li fil-Qorti tal-Familja fejn jidħlu l-każijiet tat-tfal għandu jkun hemm din it-tip ta' assistenza.

THE CHAIRMAN:  Din it-tip ta' sistema aktar milli assistenza. 

ONOR. JUSTYNE CARUANA:  Imma f’dak il-każ trid toqgħod attent għax per eżempju fil-Bord tal-Kera jew fil-Qorti tal-Minorenni għandek struttura li tippermetti dawn it-tip ta’ nies però fil-Qorti tal-Familja m'għandekx Qorti tal-Familja li tittratta kwestjonijiet tat-tfal biss.
THE CHAIRMAN:  Naqblu.

ONOR. JUSTYNE CARUANA:  Jiġifieri f'każijiet ta' annullament per eżempju ma jidħlux it-tfal, allura qisu trid tissepara istanzi minn oħrajn. Inti f'każ ta' annullament m'għandekx bżonn li l-ġudikant ikun marbut b'dawn l-assistenti jew esperti.
ONOR. ANTHONY ZAMMIT:  Imma jekk ikun hemm it-tfal fil-familja imbagħad?

ONOR. JUSTYNE CARUANA:  Imma l-Qorti tal-Familja ma tittrattax biss is-separazzjonijiet u l-każijiet tat-tfal iżda tittratta affarijiet oħra wkoll.  Vera li qed taħdem għal familja imma f'każijiet ta' annullament, per eżempju, ma jidħlux kwestjonijiet tat-tfal.
ONOR. ANTHONY ZAMMIT:  Imma jekk ikun hemm każ ta’ annullament kif se tipproteġi lit-tfal?
ONOR. JUSTYNE CARUANA:  It-tfal ma jidħlux fil-proċeduri tal-annullament.  F’dawn il-proċeduri wieħed ma jitkellimx fuq it-tfal jew fuq il-manteniment imma jitkellem fuq dak li ġara fil-mument tal-kunsens taż-żwieġ jew fuq affarijiet li setgħu affettwaw dak il-kunsens jew fuq id-diskrezzjoni jekk wieħed fehmx jew le ż-żwieġ x'jimporta.  Fil-fatt anke meta wieħed jieħu l-annullament dan ma jaffettwax l-istatus tat-tfal.  Għalkemm iż-żwieġ jiġi dikjarat null u qisu qatt ma sar it-tfal b’daqshekk mhux se jiġu dikjarati illeġittimi jew hekk. 

ONOR. ANTHONY ZAMMIT:  Imma fejn ikun hemm annullament u jkun hemm it-tfal dawk ukoll iridu jaraw l-interessi tat-tfal.
ONOR. JUSTYNE CARUANA:  Però mhux fil-proċeduri tal-annullament.  Kwestjonijiet bħat-tfal, il-komunjoni tal-akkwisti eċċ jidħlu fil-proċeduri tas-separazzjoni imma fl-annullament dawn l-affarijiet ma jidħlux.
ONOR. ANTHONY ZAMMIT:  Jiġifieri f'każ ta' annullament irid ikun hemm separazzjoni imbagħad annullament biex jiġu salvagwardjati t-tfal?

ONOR. JUSTYNE CARUANA:  Iva normalment hekk nagħmlu.  Ġieli kellna annullamenti għax il-koppja tkun isseparat de facto, jiġifieri ma jgħixux flimkien, però l-ħajja tagħhom ma tkunx regolata b'kuntratt jew b'sentenza.  Dawn jipproċedu bl-annullament u xorta jkollhom dawn l-affarijiet mhux in place.  At a later stage xorta jridu jagħmluha għax ta’ bejniethom xorta jrid jiġi regolat.

THE CHAIRMAN:  Jiġifieri intom qegħdin taħsbu li jista' jkollna emendi mressqa għal proċeduri fejn fil-Qorti tal-Familja jkun hemm każijiet li fihom l-interessi tat-tfal qegħdin jiġu ....

ONOR. JUSTYNE CARUANA:  Eżatt fejn ikun hemm il-każijiet tat-tfal.
THE CHAIRMAN:  Se nipprovaw nikkorreġu d-(d) u niktbu hekk:

“Fil-proċeduri tal-Qorti tal-Familja li fihom ikunu inklużi l-interessi tat-tfal qiegħed ikun rakkomandat li dan il-proċess ikun aktar child orientated, fejn l-imħallef għandu jkun mgħejjun minn żewġ esperti oħra lajċi li jkunu appuntati biex iħarsu l-interess tat-tfal u jaraw li fil-ġudizzju kien hemm l-aktar sforz possibbli biex l-interess tat-tfal ikun imħares.”.

ONOR. JUSTYNE CARUANA:  Għaliex qed tinsisti fuq il-lajċi'?

THE CHAIRMAN:  Nistgħu nbiddluha.  Inneħħu l-kliem “oħra lajċi.” Jekk m'hemmx kummenti aktar immorru għar-rakkmandazzjoni intitolata “Proċeduri aktar b'saħħithom sabiex jiġu rispettati l-obbligi tal-kuntratti tas-separazzjoni.”  Se nkun qed naqra mit-test li jeħtieġ li jkun emendat:
“Jinħass il-bżonn li wara li jintemm il-proċess legali tas-separazzjoni, jiġi ffirmat il-kuntratt bejn il-koppja jew tingħata sentenza, ikun hemm il-proċeduri kollha meħtieġa sabiex l-obbligi li hemm fil-kuntratt jiġu rispettati b'mod partikolari fejn jidħlu t-tfal biex ikun jista' jiġi implimentat b'mod aktar effiċjenti.
(a)  Għandu jkun hemm is-servizz tas-social workers disponibbli sabiex fiċ-ċirkostanzi meta jkun hemm rapporti fl-għases tal-Pulizija dwar il-vjolenza fuq wieħed mill-koppja jew fuq it-tfal dawn għandhom jiġu assisti minnufih b'urġenza u dan m'għandux jitħalla fil-ġudizzju tal-Pulizija li jiddeċiedi l-urġenza tal-każ.”.
ONOR. JUSTYNE CARUANA:  Din m'għandix x'taqsam per eżempju …
THE CHAIRMAN:  Issa niġu għaliha.  Inkomplu:

"(b)  Barra minn hekk għandha titneħħa kemm jista' jkun il-burokrazija sabiex meta l-obbligi tal-kuntratt ma jiġux rispettati minn persuna fil-koppja, bħal per eżempju l-għoti tal-manteniment fil-ħin, ma tkunx diffiċli għall-persuna l-oħra sabiex terġa' takkwista dak li huwa tagħha skont kif inhu stipulat fil-kuntratt jew sentenza.  F'dan ir-rigward għandu jkun hemm pieni aktar ħorox għal min ma jkunx leali lejn il-kuntratt jew sentenza.”.

Nibdew il-kummenti.
ONOR. JUSTYNE CARUANA:  Jekk qed nitkellmu fuq l-obbligi tal-kuntratt tas-seperazzjoni, jiġifieri meta l-partijiet jifthemu fuq xi affarijiet, paragrafu (b) huwa tajjeb però paragrafu (a) mhuwiex f’loku.  Ġeneralment l-aktar każijiet komuni huma tal-manteniment u tal-aċċess.  Fil-każ tal-manteniment tkellimna fuqu f'sezzjoni oħra meta għedna li l-proċess irid isir aktar malajr u semmejna anke l-kawża bil-giljottina, jiġifieri dik il-kawża li tibda llum, tiġi appuntata fi żmien ħmistax jew xahar u tinqata’ there and then.  Huwa fuq dan il-binarju li inti trid taħdem.  Hawnhekk mhijiex kwestjoni ta' burokrazija imma ta' proċeduri.

THE CHAIRMAN:  Mela jien qed naqra hekk:
“Barra minn hekk għandha titneħħa kemm jista' jkun …”.
ONOR. JUSTYNE CARUANA:  Dan mhux xi dipartiment.  

THE CHAIRMAN:  Kollox sew:

“Barra minn hekk għandhom jitbiddlu l-proċeduri …”.
ONOR. JUSTYNE CARUANA:  Jitħaffu l-proċeduri.
ONOR. ANTHONY ZAMMIT:  Għax il-proċeduri diġà qegħdin hemm.

THE CHAIRMAN:  Iva imma ma niddejqux nipproponu li l-proċeduri li diġà jeżistu, anke jekk huma tajbin, jistgħu jitbiddlu biex jiġu aħjar.

ONOR. JUSTYNE CARUANA:  Għax f'parti oħra ta' dan ir-rapport stess semmejnihom diġà u jekk tiftakar għamilt suġġeriment fuq tip ta’ proċedura li qiegħda f'paġna 13.  Hawnhekk qegħdin ngħidu li għandu jkun hemm aktar pieni ħorox għal min jikser il-kuntratt. Din mhux kuntratt tal-manteniment trid tiġi imma biss min jikser il-kuntratt.
THE CHAIRMAN:  In-numru 2?

ONOR. JUSTYNE CARUANA:  Iva.  Mhux il-kuntratt tal-manteniment għax il-manteniment huwa parti mill-kuntratt u  mhux kuntratt fih innifsu. Il-kuntratt huwa tas-separazzjoni li fih ikun regolat il-manteniment. 

THE CHAIRMAN:  Onor. Caruana m'iniex qed insegwi.

ONOR. JUSTYNE CARUANA:  Paġna 13 paragrafu (1).

THE CHAIRMAN: Sewwa:

“Pieni aktar ħorox għal min jikser il-kuntratt tal-manteniment.”.

U inti qed tgħid?

ONOR. FREDERICK AZZOPARDI:  Kuntratt biss hux hekk?

ONOR. JUSTYNE CARUANA:  Għal min jikser il-kuntratt jew għal min ma jħallasx il-manteniment. 

THE CHAIRMAN:  Eleonor ħu nota jekk jogħġbok li f’paġna 13 jitneħħew il-kliem “tal-manteniment.”
ONOR. JUSTYNE CARUANA:  Madanakollu dawn il-ħames proposti li għandna hawnhekk diġà qishom qegħdin hemm.  Fil-fatt li rridu ngħidu fir-rakkmandazzjoni 4.2 qegħdin ngħiduh fil-4.1.
THE CHAIRMAN:  Mela nagħmlu emenda ftit aktar differenti.  Ejja naqbdu dak li hemm miktub fir-rakkmandazzjoni 4.3 u nneħħuh għal kollox filwaqt li nipproponu li t-titlu tagħha jiżdied mat-titlu tal-4.1 u jiġi jaqra hekk:

“Jitħarsu l-interessi tal-ulied permezz ta' proċeduri aktar b'saħħithom sabiex jiġu rispettati l-obbligi tal-kuntratt tal-kuntratt tas-separazzjoni.”.

ONOR. JUSTYNE CARUANA:  Ma tistax għax il-paragrafu (a) tar-rakkmandazzjoni 4.1 jgħid mod u l-paragrafu (b) imbagħad jitkellem fuq li jitħarsu l-interessi tal-ulied.  Però l-paragrafu (a) jitkellem fuq dak tar-rakkmandazzjoni 4.3 u ma tistax tagħmilhom flimkien.  Jiġifieri se mai rakkmandazzjoni 4.1 tiġi “Poċeduri aktar b'saħħithom sabiex jiġu rispettati l-obbligi tal-kuntratt tas-separazzjoni” u għandek l-(a)1, 2, 3, 4 u 5 u mbagħad qabel il-(b) ikun hemm is-subtitolu 4.2.

THE CHAIRMAN:  Iva li jiġi l-4.1 ta' issa.  Naqbel.  Mela t-titlu tal-4.3 jinbidel mat-titlu tal-4.1 u t-titlu tal-4.1 jinbidel mat-titlu tal-4.3 u t-titlu tal-4.1 jiġi mniżżel 4.2.  Sussegwentement ikun hemm ir-renumbering tal-4.2 li jiġi 4.3 u 4.3 minn kif inhu bħalissa jisparixxi għal kollox biex 4.4 jibqa' kif inhu.  Rigward l-(a) nixtieq li tkun x'imkien …
ONOR. JUSTYNE CARUANA:  Iva, tal-vjolenza domestika trid tkun xi ħaġa għaliha. 

THE CHAIRMAN:  Iva trid tibqa' għaliha.  Dik issa nħalluha għall-aħħar.  Nistgħu ndaħħluha fejn tridu però għalissa nħalluha sabiex naħsbu dwarha u mbagħad insibulha post aħjar.  Issa jekk m'għandkomx xi korrezzjonijiet il-preamblu li kien hemm fir-rakkmandazzjoni 4.3 li għadni kemm qrajt jista' jkun ukoll taħt it-titlu tal-4.3 fejn mar fil-4.1.  Qed niftiehem sewwa?
ONOR. JUSTYNE CARUANA:  Però tgħid hekk:

“Il-koppja għandha dejjem tonora l-obbligu …”

Qisu diġà għandna xi ħaġa simili tagħha.  

THE CHAIRMAN:  Jien kont qed ngħid li ngħaqduh ma’ dak li hemm miktub sabiex jiġi jaqra hekk:
“Il-koppja għandha dejjem tonora l-obbligi tal-manteniment skont kif maqbul fil-kuntratt tas-separazzjoni u għalhekk jinħass il-bżonn li wara li jintemm il-proċess legali tas-separazzjoni, jiġi ffirmat il-kuntratt bejn il-koppja jew tingħata sentenza, ikun hemm il-proċeduri kollha meħtieġa sabiex l-obbligi li hemm fil-kuntratt jiġu rispettati b'mod partikolari fejn jidħlu t-tfal biex ikun jista' jiġi implimentat b'mod aktar effiċjenti.”.
ONOR. ANTHONY ZAMMIT:  Naħseb hemm tajjeb li tkun “speċjalment fejn jidħlu t-tfal”.

THE CHAIRMAN:  Good point. Point taken.  Mela tiġri taqra hekk:

“… speċjalment fejn jidħlu t-tfal biex ikun jista' jiġi implimentat b'mod aktar effiċjenti.”.

Imbagħad titkompla bil-kliem “il-Kumitat iħoss li għandu jkun hemm …” u nibdew bin-numru 1, 2, 3, 4 eċċ.  

ONOR. JUSTYNE CARUANA:  Per eżempju “pieni aktar ħorox għal min ma jħallasx il-manteniment.”
THE CHAIRMAN:  Mhux qiegħda hemm diġà?

ONOR. JUSTYNE CARUANA:  Għax qiegħda “jikser il-kuntratt tal-manteniment” f’sub-paragrafu (1).

THE CHAIRMAN:  U hawnhekk x'kellna?

ONOR. JUSTYNE CARUANA:  Mingħalija qiegħda “għal min jikser il-kuntratt”.
THE CHAIRMAN:  Iva qiegħda “Pieni aktar ħorox għal min jikser il-kuntratt” hux hekk?

ONOR. JUSTYNE CARUANA:  Mhux għal min jikser il-kuntratt tal-manteniment imma pieni aktar ħorox għal min ma joqgħodx jew …'

THE CHAIRMAN:  Le, għal min jikser il-kuntratt għedna.

ONOR. JUSTYNE CARUANA:  Iva.

ONOR. ANTHONY ZAMMIT:  Hekk aħjar għax jekk tagħmel “għal min jikser il-kuntratt” jinkludi wkoll l-aċċess tat-tfal eċċ. u jkun hemm aktar pieni milli fuq il-manteniment.

THE CHAIRMAN:  Iva jkun x’ikun.  Mela rakkmandazzjoni 4.3 kif kienet suġġerita tneħħiet.  Imbagħad kien hemm l-emendi fl-4.1 u issa ġie titlu ġdid għal 4.2 li qabel kien 4.1(b).

ONOR. JUSTYNE CARUANA:  Ippermettili. Fil-ħames linja tas-sub-paragrafu (3) tiġi “intavolata fir-reġistru tal-Qorti.”.

THE CHAIRMAN:  Jiġifieri jidħlu il-kliem “tal-Qorti” wara l-kelma “reġistru”.
ONOR. JUSTYNE CARUANA:  U nagħmlu “intavolata” jew “tiġi preżentata” minflok “intavola”.

THE CHAIRMAN:  Mela minflok “intavolata” nagħmluha “tiġi ppreżentata fir-Reġistru tal-Qorti.”

Ngħaddu issa għar-rakkmandazzjoni 4.4 intitolata “Monitoraġġ aktar b'saħħtu fuq koppji li jisseparaw.”  Hawnhekk ukoll provajna nkunu aktar innovattivi u għalhekk nitlobkom biex taħsbu fuq binarju differenti minn dak li s’issa jeżiti llum.  Din tkompli taqra hekk:
“Għalhekk ukoll jinħass il-bżonn li jinżamm monitoraġġ fuq il-koppja sabiex ikun stabbilit li l-kuntratt jew sentenza jiġi onorat miż-żewġ naħat kif ukoll fil-każ li jkun hemm it-tfal jiġi assigurat li l-interessi u d-drittijiet tat-tfal mhumiex mhedda.  Għalhekk qed jiġi suġġerit li l-Qorti tal-Familja tingħata l-obbligu li permezz tas-social workers tibda tanalizza kif qed ikun implimentat il-kuntratt jew is-sentenza tal-istess Qorti u jekk il-Qorti (b'mod partikolari għall-ewwel għaxar snin) tkun qed tissorvelja fuq il-kuntratt tas-separazzjoni jew sentenza permezz ta' social worker li jirrapporta lill-Qorti perjodikament dwar is-sitwazzjoni tal-koppja separata u t-tfal.  Dan il-pass jista' jevita milli t-tfal ikomplu jbatu u l-Qorti tkun tista' tieħu l-passi sabiex jinstab rimedju, speċjalment fil-każ ta' tfal li ma jkunux iridu jmorru għall-aċċess jew fil-każ ta' tfal li jkunu qed jiffaċċjaw riskju ta' faqar peress li l-manteniment ma jkunx qed jingħata.”.

F’parti mid-diskussjoni tal-bieraħ, u hawn se nagħmel anke referenza għal xi kummenti magħmula mill-Onor. Michael Gonzi li llum mhuwiex preżenti, ddiskutejna kemm se nipprovaw nirresponsabilizzaw u nissoċjalizzaw il-Qorti tal-Familja sabiex mal-element tekniku ndaħħlu wkoll element soċjali.  Għaldaqstant ‘ilbieraħ daħħalna emenda fejn għedna li l-Qorti tal-Familja tista’ taħdem flimkien mal-Appoġġ u hawn nistgħu nimxu fuq l-istess linja.  Jien ma nsib l-ebda oġġezzjoni però nixtieq li noħorġu b’xi suġġerimenti sabiex din nemendawha b’tali mod li l-Qorti tal-Familja ssir aktar outreaching.  Għalhekk irridu li mhux sempliċement tkun deċiża s-sentenza u mbagħad jintesa kollox iżda jkun hemm xi tip ta’ follow-up.  Jien nixtieq li nitolbu dan b’mod tekniku biżżejjed li ninfthemu mit-tekniċi.

ONOR. JUSTYNE CARUANA:  Ġieli jkun hemm każijiet li sa mill-ewwel darba li l-partijiet jersqu quddiem il-Qorti jkun hemm ċertu sinjali li jindikaw li dawn se jkollhom il-problemi. Għalhekk il-Qorti taħtar social workers biex isegwu l-każ u perjodikament jipproduċu rapport sabiex jinformawha kif sejrin l-affarijiet.  Ġieli dan ir-rapport isir in open court, jiġifieri jitilgħu jixhdu u jgħidu l-affarijiet, u ġieli jagħmlu notament li jkun għall-imħallef jew għall-maġistrat biss biex huma jkunu jafu kif inhuma l-affarijiet u jkunu jistgħu jirregolaw aħjar.  Għalhekk din diġà teżisti però li qed noħolqu aħna …
THE CHAIRMAN:  Bħal tal-kwestjoni tal-esperti hawnhekk aħna qegħdin ngħidu li minflok tkun jista’ proċeduralment qegħdin ngħidu disentu.

ONOR. JUSTYNE CARUANA:  Ġieli jkun hemm każijiet, per eżempju, li minkejja li ma jkunx hemm problemi ta' aċċess ikun hemm problemi ta' manteniment.  Allura anke hawnhekk ikun hemm il-ħtieġa li dan il-każ jiġi monitored biex wieħed jevita li jkun hemm rikorsi fuq rikorsi plus kwerela għax mhux qed jitħallas il-manteniment.  Jekk nipproġettawh b'dan il-mod u nenfasizzaw aktar fuqu dan jista' jkun eżerċizzju li jgħin biex jiġu evitati proċeduri aktar 'l quddiem. 

THE CHAIRMAN:  Għandek xi proposti biex inkunu nistgħu nipproġettawh b’dan il-mod?  Però żomm f’moħħok li dak li qegħdin nipprovaw nitolbu huwa li minflok din tkun għażla tal-imħallef jew tal-maġistrat, bħalma hija sal-lum, kważi kull każ disentu għandu jkollu dan it-tip ta' servizz.
ONOR. JUSTYNE CARUANA:  Però bħala kunċett trid tipproġettah li dan huwa meħtieġ primarjament għas-serħan tal-moħħ tal-koppja u t-tieni biex tevita dewmien, inkonvenjent u hardship lil min ikun involut fil-każ.  Jiġifieri tajjeb li nagħmlu background ta' dan it-tip.
THE CHAIRMAN:  Mela kif qed tgħid inti qabel ma jibda l-kliem “għalhekk ukoll jinħass il-bżonn” għandu jkun hemm bħal introduzzjoni fejn jiġi miktub l-objettiv. 

ONOR. JUSTYNE CARUANA:  Din se tiġi taqra hekk:

“Monitoraġġ aktar b’saħħtu fuq koppji li jkunu qegħdin fil-proċess ta’ separazzjoni u anke wara.”
THE CHAIRMAN:  Dak huwa t-titlu.  Issa rridu ndaħħlu l-objettiv.

ONOR. JUSTYNE CARUANA:  Se nagħtik l-idea ġenerali imbagħad għall-wording naħsbu wara.  F'ħafna każijiet minkejja li jkollok sentenza jew kuntratt xorta waħda jibqa' jkun hemm il-problemi bħal per eżempju fil-każ ta' aċċess.  Jekk wieħed waqt li qiegħed jissepara għandu t-tfal ta' ħames snin jew ta’ sitt snin, l-aċċess illum huwa mod u meta t-tfal jikbru u jkollhom aktar attivitajiet l-aċċess ikun varjat.  Allura dak ikun mertu ta' proċeduri oħrajn.  
Jekk ikun hemm social worker isegwi l-każ jista' jkun li dan jiġi varjat bi ftehim miegħu mingħajr il-ħtieġa li jerġa' jinfetaħ rikors għalkemm ovvjament iridu jinstemgħu x-xhieda u jkun hemm id-digrieti.  Jiġifieri jekk ikun hemm l-involviment tas-social worker li jagħmel ir-rakkmandazzjonijiet tiegħu imbagħad ikun hemm digriet mingħajr il-ħtieġa ta' dawn il-proċeduri kollha naħseb li tkun healthy.
THE CHAIRMAN:  Tajjeb.  Issa ejja naħsbu fuq il-wording.  Dan jista’ jibda hekk: “Ladarba wara li jkun inftiehem il-kuntratt jew ġiet mogħtija sentenza …”
ONOR. JUSTYNE CARUANA:  Aħna ngħidu li f'kull każ ta' separazzjoni fejn jidħlu t-tfal qatt ma jkun hemm res judicata, jiġifieri sentenza definittiva li ma tistax tiġi mibdula.
THE CHAIRMAN:  Mela f’dan il-każ tista’ tibda hekk:
“Ladarba kull meta tingħata sentenza ta' separazzjoni li fiha jkunu involuti t-tfal, qatt ma tista' tkun sentenza definittiva minħabba tibdil fiċ-ċirkostanzi.”.

Hemmhekk nistgħu nagħmlu full stop Eleanor?  Le?  Kollox sew.  Mela nkomplu fuq dak li hemm miktub:

“… għalhekk il-Kumitat iħoss il-bżonn li jipproponi proċedura ġdida li permezz tagħha jibda jinżamm monitoraġġ fuq kull koppja li jkunu qegħdin jew fil-proċess ta' separazzjoni jew anke wara li jkunu kkonkludew il-kuntratt jew ingħataw sentenza.  Dan sabiex ikun stabbilit li l-kuntratt jew is-sentenza qed jiġi onorat miż-żewġ naħat kif ukoll fil-każ li jkun hemm it-tfal jiġi assigurat li l-interessi u d-drittijiet tat-tfal mhumiex mhedda.  Għalhekk qed jiġi ssuġġerit li l-Qorti tal-Familja tingħata l-obbligu li permezz ta' social worker tibda tanalizza …”
ONOR. JUSTYNE CARUANA:  Biex jiġi żgurat allura.
THE CHAIRMAN:  Mela tkompli hekk:

“… Għalhekk qed jiġi ssuġġerit li l-Qorti tal-Familja tingħata l-obbligu li permezz tas-social worker tibda tanalizza kif qed ikun implimentat il-kuntratt jew is-sentenza tal-istess Qorti …”
ONOR. JUSTYNE CARUANA:  Nagħmluha “ssegwi”.

THE CHAIRMAN:  Nagħmlu “issegwi” minflok “tanalizza” u tiġi hekk:

“… issegwi kif qed ikun implimentat il-kuntratt jew is-sentenza tal-istess Qorti …”

It-tnejn tajbin jew jekk tridu nistgħu ngħidu “esegwiet”.
ONOR. JUSTYNE CARUANA:  Jien naħseb għandha tiġi “li tkun qed issegwi lill-koppja”.

THE CHAIRMAN:  Iva “issegwi” minflok “tanalizza”.

ONOR. JUSTYNE CARUANA:  Le, tiġi “Social worker li ssegwi lill-koppja”.
THE CHAIRMAN:  Imma trid tgħid x'se jkunu qegħdin janalizzaw jiġifieri trid tgħid li se jkunu qegħdin janalizzaw il-koppja fl-implimentazzjoni tal-kuntratt.

ONOR. JUSTYNE CARUANA:  Issegwi l-koppja.
THE CHAIRMAN:  Iva, issegwi l-koppja fl-implimentazzjoni tal-kuntratt jew tas-sentenza, hux hekk?  Le?  
ONOR. ANTHONY ZAMMIT:  Le.

THE CHAIRMAN:  Kollox sew inneħħija però l-akbar interess hu li tara jekk il-manteniment hux qed jingħata kif suppost, jekk l-aċċess hux mixi kif suppost jew li m'hemmx moħqrija.  Jekk tridu nagħmluha “issegwi” nagħmluha hekk imma l-premessa kienet fuq is-sentenza tal-Qorti u għalhekk qed niġbed l-attenzjoni għax il-bqija ma tagħmillix differenza.
ONOR. JUSTYNE CARUANA:  Le, tiġi: “ssegwi lill-koppja u tassigura li l-kuntratt jew is-sentenza …”
THE CHAIRMAN:  Hekk all right naqbel. Mela issa tiġi hekk:

“issegwi lill-koppja u tassigura li l-kuntratt jew is-sentenza tal-istess Qorti qegħdin ikunu osservati.”.
U jien kieku kont inżid, minflok jibqa brackets, li: “Il-Kumitat qed jissuġġerixxi li b'mod partikolari għall-ewwel għaxar snin …”
ONOR. JUSTYNE CARUANA:  Fejn huwa possibbli għax jista' jkun per eżempju li jkun hemm parti minnhom li ssifer jew tiġi nieqsa.
THE CHAIRMAN:  Kollox sew. Din tkompli:

“… fejn huwa possibbli li l-Qorti permezz tas-social worker tkun qed tissorvelja fuq dak il-kuntratt tas-separazzjoni jew is-sentenza.”.

Imbagħad titneħħa l-kelma “permezz ta’” u b’capital letter tibda din:

“Social workers għandhom jirrapportaw lill-Qorti perjodikament dwar is-sitwazzjoni tal-koppja separata u l-imġieba tagħhom mat-tfal.”.
Qed inżid il-kelma u jekk togħġobkom inħalluha u jekk le nneħħuha.  Imbagħad din tkompli hekk:

“Din il-proposta tista' effettivament tevita’ tbatija, inkonvenjent u spejjeż.”.
U nieqfu hemm.

ONOR. JUSTYNE CARUANA:  Però l-Qorti tista' tieħu passi biex jinstab rimedju iżda jekk ma jkunx hemm parti minnhom li tilmenta l-Qorti ma tistax timxi.
THE CHAIRMAN:  Imma jekk se nadottaw din is-sistema u l-Eżekuttiv tal-Gvern u l-amministrazzjoni tal-Qorti nikkonvinċuhom …
ONOR. JUSTYNE CARUANA:  Imma dan mhuwiex ex officio, trid tiddistingwi bejn proċeduri ex officio …
THE CHAIRMAN:  Imma 'l quddiem jista' jkun hemm min jaħseb fuq kif se jkun hemm rimedji biex anke permezz tar-rapport tas-social worker ex officio awtomatikament …
ONOR. JUSTYNE CARUANA:  Fil-kriminal iva imma din hija ċivili!  Jekk per eżempju jkun hemm xi tifel jew tifla l-iskola u lis-social worker jgħidula li qegħdin jiġu abbużati, allura s-social worker tirrapporta u l-każ jimxi kriminalment imma ċivilment le.
THE CHAIRMAN:  Ejja nieqfu fuq dan li huwa proċeduralment aċċettat.

(Interruzzjonijiet)

ONOR. JUSTYNE CARUANA:  Sakemm it-tfal ma jkollhomx locus standi li jistgħu jagħmlu l-ilment huma jridu jkunu l-partijiet li jagħmlu xi ħaġa.

THE CHAIRMAN:  Jiġifieri l-proċeduri ma jistgħux jinbidlu biex dawk il-proċeduri li huma aċċettati fil-kriminal ikunu aċċettati f'dan is-sens ukoll?

ONOR. JUSTYNE CARUANA:  Le.

THE CHAIRMAN:  Mela allura ejja nħallu kollox kif inhu u jekk ir-rapport tas-social worker ikun rapport li qed jikser il-kodiċi kriminali, allura awtomatikament dak ir-rapport ikun jista’ …
ONOR. JUSTYNE CARUANA:  Dak diġà jeżisti.

THE CHAIRMAN:  Iva imma issa qegħdin nagħmluha b'aktar enfasi. 

ONOR. JUSTYNE CARUANA:  Le għax diġà qegħdin hemm. 

THE CHAIRMAN:  Imma aħna qegħdin nagħmluha disentu fejn qabel kien …
ONOR. JUSTYNE CARUANA:  Le hekk qiegħed!
THE CHAIRMAN:  Kollox sew.  Mela allura tibqa’ s-sistema li hemm fil-preżent però jekk xi d-differenza hi li filwaqt li llum l-imħallef jassenja social worker lil min jaħseb li hu l-iżjed vulnerabbli issa qegħdin ngħidu li se jkun mifrux iżjed għal kulħadd. 

ONOR. JUSTYNE CARUANA:  Iva. 

THE CHAIRMAN:  Kollox sew?  (Interruzzjonijiet)  Sinjuri jekk m'hemmx aktar kummenti ngħaddu għar-rakkmandazzjoni 4.5 intitolata “Rwol aktar importanti lill-Avukat tat-Tfal.”.  Se naqra dak li qed jiġi suġġerit:

“Ir-rwol tal-avukati tat-tfal għandu jingħata aktar importanza:

(a)  It-tfal għandhom ikunu assistiti mill-avukati tat-tfal bi dritt u mhux b'diskrezzjoni tal-imħallef kif qed jiġri bħalissa.  Dan il-pass għandu jagħti aktar leħen lit-tfal waqt il-proċess ġudizzjarju tas-separazzjoni tal-ġenituri.
(b)  Ir-rwol tal-avukat tat-tfal u l-parametri ta' ħidma tagħhom għandhom jiġu speċifikati permezz ta' liġi.  Barra minn hekk inħass ukoll il-bżonn li l-avukati tat-tfal jingħataw kodiċi legali aktar b'saħħitha sabiex b'hekk ikunu aktar effettivi fejn jidħlu d-drittijiet u l-interessi tat-tfal. 
(ċ)  Jiżdid in-numru tal-avukati tat-tfal kemm fil-Qorti tal-Familja kif ukoll fi qrati oħra.”.

Hawn kummenti?  Se nerġa naqra l-(a):

“It-tfal għandhom ikunu assisti mill-avukati tat-tfal bi dritt u mhux b'deskrizzjoni tal-imħallef kif qed jiġri bħalissa.”.
ONOR. JUSTYNE CARUANA:  Mhux fil-proċess ġudizzjarju biss iżda anke fil-proċess tas-separazzjoni tal-ġenituri u wara. 

THE CHAIRMAN:  Mela nneħħu “proċess ġudizzjarju” u nagħmluha hekk:

“Dan il-pass għandu jagħti aktar leħen lit-tfal waqt il-proċess ta' seperazzjoni tal-ġenituri u anke wara.”.
ONOR. JUSTYNE CARUANA:  “U anke wara” għax jista' jkollok proċeduri konklużi imma jkollok …
THE CHAIRMAN:  Ma jimpurtax, nagħmluha hekk. Se nerġa naqra l-(b):
“Ir-rwol tal-avukat tat-tfal u l-parametri tal-ħidma tagħhom għandhom jiġu speċifikati permezz ta' liġi.”.
ONOR. JUSTYNE CARUANA:  Nagħmluha “permezz ta’ emendi fil-liġi”.

THE CHAIRMAN: Mela tiġi hekk:

“Għandhom jiġu aktar speċifikati permezz ta' emendi fil-liġi.  Barra minn hekk jinħass ukoll il-bżonn li l-avukati tat-tfal jingħataw kodiċi legali aktar b'saħħitha sabiex b'hekk ikunu aktar effettivi fejn jidħlu d-drittijiet u l-interessi tat-tfal.”.

U ċ-(ċ) hija:

“Jiżdid in-numru tal-avukati tat-tfal kemm fil-Qorti tal-Familja kif ukoll fi qrati oħra.”.
ONOR. JUSTYNE CARUANA:  Bħalissa wieħed biss hemm u fil-fatt irid ikun hemm it-taħriġ.
THE CHAIRMAN:  Jiżdid in-numru tal-avukati tat-tfal kemm fil-qrati tal-familja kif ukoll fil-qrati …
ONOR. JUSTYNE CARUANA:  Fil-qrati tagħna.

THE CHAIRMAN:  Le, fil-qrati tal-familja konna qegħdin ngħidu. 

ONOR. JUSTYNE CARUANA:  Nagħmluha fil-qrati tagħna.

THE CHAIRMAN:  Kollox sew.  Mela ċ-(ċ) tiġi hekk:
“Jiżdied in-numru tal-avukati tat-tfal fil-qrati tagħna.”.
Rigward it-taħriġ se nagħmlu din ir-rakkmandazzjoni li se tkun numerata 4.5(d):

“L-avukati tat-tfal għandhom jingħataw it-taħriġ meħtieġ fil-qadi ta’ dan ir-rwol.”.
Ngħaddu issa għal rakkmandazzjoni 4.6: “Ir-rwol tal-medjaturi u l-interessi tat-tfal” fejn qed jiġi propost hekk:

“Fil-proċess ta' medjazzjoni partikolarment meta l-koppja ma tasalx għar-rikonċiljazzjoni u għalhekk il-medjatur iwassal il-koppja għal qbil fuq il-kuntratt, fil-każijiet fejn ikun hemm it-tfal għandhom jiġu salvagwardjati l-interessi tat-tfal l-ewwel u qabel kollox.  Meta ma jkunx hemm il-qbil bejn il-koppja hemm bżonn ta' miżuri b'saħħithom li jaraw li l-interessi tat-tfal qed jiġu mħarsa.  Barra minn hekk, ir-rwol tal-medjatur għandu jservi ukoll bħala informazzjoni għall-koppja sabiex jifhmu l-importanza tat-tfal f'ħajjithom u sabiex kemm jista' jkun tittaffa t-tbatija li t-tfal jgħaddu minnha kemm waqt u wara s-separazzjoni tal-ġenituri.  Il-ġenituri għandhom jiġu mgħejuna jifhmu li jridu jkunu huma li jadattaw ruħhom għax-xewqat u l-bżonnijiet tat-tfal u mhux bil-kontra.”.

ONOR. JUSTYNE CARUANA:  Il-kontenut ta’ din ir-rakkmandazzjoni iddiskutejnih estensivament fit-2.4 li jittratta l-medjazzjoni ġenerali.
THE CHAIRMAN:  Iva minn hemm irridu noħorġu suġġerimenti.

ONOR. JUSTYNE CARUANA:  Apparti mit-2.4(1) ittekiljajnih ukoll fil-4.2(d)  Għalhekk naħseb li rridu naqbdu dan il-paragrafu u mmexxuh.
ONOR. ANTHONY ZAMMIT:  Ndaħħluh mal-oħrajn.
ONOR. JUSTYNE CARUANA:  Hawnhekk qegħdin ngħidu li fil-proċess tal-medjazzjoni għandhom jidħlu t-tfal filwaqt li f’rakkmandazzjoni 4.2 il-ġdida, li qabel kienet 4.1(b), għedna kif it-tfal jistgħu jidħlu fil-medjazzjoni.  Jiġifieri hawnhekk aħna qegħdin ngħidu li l-medjaturi għandu jkollhom il-fakultà li l-ewwel jisimgħu lit-tfal.  Għalhekk nissuġġerixxi li rakkmandazzjoni 4.6 tinkorporaha mal-4.2 jew inkella f’rakkmandazzjoni 4.6 nagħmlu referenza għal dak li qed ngħidu.

THE CHAIRMAN:  Jien hekk jidhirli għax tant insistejna fuq kemm huwa importanti r-rwol tal-medjaturi billi nitkellmu dwaru darbtejn fir-rakkmandazzjonijiet tagħna ma nkunu qed nagħmlu xejn ħażin! 

ONOR. JUSTYNE CARUANA:  Però qed ngħidu l-istess affarijiet. 

THE CHAIRMAN:  Ma jimpurtax għax forsi jkun hemm min jintlaqat b’parti u min bl-oħra.  Jien ma niddejjaqx u ma nsib xejn ħażin li fil-4.6 nerġa nagħmel referenza għal dak li ntqal u l-kummenti li għaddejna f'Kapitlu 2.4 fejn qed tissemma l-medjazzjoni u fit-2.4(1) dwar il-proċess tal-medjazzjoni.  Forsi li nistgħu nagħmlu hu li nżidu sentenza tal-aħħar fir-rakkmandazzjoni 4.6 bħal per eżempju: “Il-Kumitat jixtieq jew qed jipproponi li r-rimarki li ġew mgħoddija fil-Kumitat permezz ta' kapitli 2.4 u 2.4(1) jingħataw attenzjoni partikolari minn dawk kollha involuti fil-proċess tal-medjazzjoni.”.
ONOR. ANTHONY ZAMMIT:  Mr Chairman, din hija daqsxejn ikkomplikata. 

THE CHAIRMAN:  Iva, imma m'aħna nagħmlu xejn li mhuwiex kumplikat!  Li qed nagħmel hija enfasi doppja fuq dak li diġà jeżisti.

ONOR. ANTHONY ZAMMIT:  Il-Kumitat qed jirreferi għal dak li diġà ntqal hawnhekk.

THE CHAIRMAN:  Le, qed nagħmel referenza.  Jiġifieri hawnhekk qisu għandi executive summary sabiex nerġa nagħmel enfasi li dan kollu …
ONOR. JUSTYNE CARUANA:  Sa fejn naf jien f'dan ir-rapport hemm sekwenza fejn għandek il-medjazzjoni li huwa proċess qabel ma wieħed imur il-Qorti, qabel ma jmur quddiem l-imħallef. 
THE CHAIRMAN:  Naqbel.

ONOR. JUSTYNE CARUANA:  Sa fejn naf jien f’dan l-istadju aħna qed nitkellmu fuq meta tmur quddiem l-imħallef għax l-istadju tal-medjazzjoni ddiskutejnih f’Kapitlu 2.  
THE CHAIRMAN:  Onor. Caruana, jien qed naqbel miegħek però x’taħseb jekk rakkmandazzjoni 4.6 nneħħuha minn fejn hi, inħallu l-kliem 'Ir-Rwol tal-Medjaturi u l-Interessi tat-Tfal' u mmexxuhom …
ONOR. JUSTYNE CARUANA:  Le ma tistax għaliex il-medjazzjoni tiġi fi stadju bikri.  Il-heading tal-4 …
THE CHAIRMAN:  Jidħol fl-interessi tal-ulied.

ONOR. JUSTYNE CARUANA:  Jiġifieri fil-4 diġà semmejna l-medjazzjoni u għalhekk irridu mmorru oltre. Tinsix li mbagħad f’rakkmandazzjoni 4.2 għandna reviżjoni tal-istruttura tat-tfal u tal-Qorti tal-Familja.  Jiġifieri l-ewwel bdejna bil-medjazzjoni u mbagħad komplejna bil-proċedura tal-Qorti tal-Familja.
THE CHAIRMAN:  Kollox sew però l-4.7 kif se tirrifletti fuq dan li qed tgħid?  Għax imbagħad hemm l-4.8.

ONOR. JUSTYNE CARUANA:  Imma dawn qegħdin parti mill-proċeduri filwaqt li l-medjatur jiġi qabel il-proċeduri.

THE CHAIRMAN:  Allura tridu li jmur kważi qabel l-4.1?  Kollox sew u l-4.7 jibqa' kif inhu?  Jiġiferi kif tridu li jiġu eżattament?

ONOR. JUSTYNE CARUANA:  Ir-rwol tal-medjatur u t-tfal qed niddistuh f'paġna 14.
THE CHAIRMAN:  Iva, naqblu.  Allura inti trid li jkun sub-heading li dan jibqa' kif inhu …
ONOR. JUSTYNE CARUANA:  Nagħmlu paragrafu ieħor f’rakkmandazzjoni 4.2, paragrafu (g), u nagħmluha hemmhekk.  Jiġifieri trid tiġi minflok l-(f) li titkellem dwar l-aċċess u jkollna paragrafi (d) u (e) li jitkellmu dwar il-medjaturi u l-(f) tiġi 4.6.

THE CHAIRMAN:  Jiġifieri paragrafu (f) kollu jiġi l-4.6?
ONOR. JUSTYNE CARUANA:  Iva, imbagħad tiġi l-(g).

(Interruzzjonijiet)
THE CHAIRMAN:  Mela paragrafu (f) se jiġi rakkmandazzjoni 4.6 u dak li huwa bold fil-4.6(f) se jiġi t-titlu tal-4.6 il-ġdida. Imbagħad dik li kienet il-4.6 qabel ma ġiet emendata tiġi l-paragrafu (f) il-ġdid.  Issa mhux se jkun hemm (g).

ONOR. JUSTYNE CARUANA:  Għaliex?

THE CHAIRMAN:  Għax dak li bħalissa huwa paragrafu (f) se jmur lura għal 4.6 u jiġi kapitlu ġdid. 

ONOR. JUSTYNE CARUANA:  Le. 

THE CHAIRMAN:  Jiġifieri ma tridux li jiġi chapter għalih?

ONOR. JUSTYNE CARUANA:  Le, l-4.6 li għandna hawnhekk irid isir l-(f) u l-(f) tiġi (g).

THE CHAIRMAN:  Kollox sew.  Jiġifieri qegħdin nikkonkludu li l-4.6 kollha kif qiegħda tidher f'paġna 17 tiġi deleted biex tieħu postha mal-4.2 il-ġdida f'paġna 14 u tiġi numerata (f) u dak li hu (f) fil-preżent jiġi (g).

(Interruzzjonijiet)
ONOR. JUSTYNE CARUANA:  Allura meta f'paġna 15 qed nitkellmu dwar il-Pulizija …
THE CHAIRMAN:  Paragrafu (h) jiġi (i). 

ONOR. JUSTYNE CARUANA:  U l-(i) tkun fuq domestic violence. 
THE CHAIRMAN:  Mur lura għal paġna 15 fejn għandna paragrafu (i), l-(j) l-ġdid se jkun il-paragrafu li għadu jidher f'paġna 16, paragrafu (a).  Dan tal-aħħar għandu jiġi kollu trasportat għal paragrafu (j).

ONOR. JUSTYNE CARUANA:  Intom taqblu li jkun hemm pieni aktar ħorox f'każ ta' vjolenza domestika?  

THE CHAIRMAN:  Agħtina parir inti u għidilna x'inhi s-sitwazzjoni tal-lum.
ONOR. JUSTYNE CARUANA:  Bħalma nirrapporta f'kull budget u speech li nagħmel u forsi ‘l quddiem anke tkun meritu ta’ rapport għaliha, il-problema tal-lum hija li meta l-vittma tagħmel il-kuraġġ u tmur tirrapporta każ ta’ vjolenza domestika, il-Pulizija m'għandhiex il-possibilità li toħroġ ordni ta' żgumbrament kontra l-perpetrator jew ordni ta' protezzjoni there and then.  Trid tistenna li l-każ imur il-Qorti sabiex toħroġ l-ordni ta' protezzjoni u bħala parti mill-pieni jkun hemm l-ordni ta' żgumbrament mid-dar.  Hemm sistemi legali, mhux biss pajjiżi Ewropej imma anke f’postijiet bħaċ-Ċina li għandhom il-possibilità li malli l-vittma tmur tagħmel ir-rapport il-Pulizija tkun intitolata għall-protezzjoni, ovvjament mingħajr preġudizzju għall-proċeduri, u jkollhom il-fakultà li joħorġu lil min wettaq il-vjolenza minn ġod-dar, jiġbru lilu …
THE CHAIRMAN:  Anke jekk m'hemmx provi?

ONOR. JUSTYNE CARUANA:  Għalhekk qed ngħid mingħajr preġudizzju.  L-ewwel nett il-vittma ma tkunx vittimizzata darbtejn …
THE CHAIRMAN:  U jekk ikollok każ fejn xi ħadd ikun qed jigdeb fuq xi ħadd?

ONOR. JUSTYNE CARUANA:  Dak imbagħad tiddeċidih il-Qorti però meta jkollok każijiet ta' vjolenza domestika fiżika …
ONOR. ANTHONY ZAMMIT:  Fiżika imma trid tkun biex ikollok xi ħaġa x'turi.

ONOR. JUSTYNE CARUANA:  Iva fiżika.  Meta mara li tmur tagħmel ir-rapport tkun kollha mbenġla u kollok dmijja taħseb li se jkunu self-inflicted?

THE CHAIRMAN:  Għandek raġun.

ONOR. JUSTYNE CARUANA:  Jiġifieri hemm dawn it-tip ta' każijiet fejn il-mara wara li tiġi msawta jkollha problema fejn se tmur.  Allura tiġi qisha vittimizzata darbtejn; l-ewwel darba mis-swat u t-tieni darba għax litterlament ma tkunx taf fejn se jispiċċaw hi u t-tfal.

THE CHAIRMAN:  Naħseb li dan tant huwa suġġett importanti li għandi nagħtih prijorità. Hopefully wara li nidħlu mir-recess tal-Għid inkunu spiċċajna s-suġġett tal-lum sabiex inkunu nistgħu nkomplu mill-ewwel bil-laqgħat li suppost għandna ma’ min hu responsabbli bħala dipartiment, aġenzija, eċċ. biex nikkonkludu dwar il-vjolenza domestika.
ONOR. JUSTYNE CARUANA:  Imma dak hemm il-Kummissjoni dwar il-Vjolenza Domestika u hemm id-Domestic Violence Unit. 

THE CHAIRMAN:  Iva rridu nerġgħu niġu hawn għax kellha mistoqsijiet li trid tiġi tirrispondihom u mbagħad noħorġu l-paper apposta fuq hekk. 

ONOR. JUSTYNE CARUANA:  Meta ddiskutejna l-liġi tad-domestic violence din jien kont semmejtha.  Sa mill-bidu nett kont għedt li ġaladarba qed indaħħlu din il-liġi daqshekk importanti u li tant għandna bżonnha, għax ma nagħmluhiex (Interruzzjonijiet) Dan huwa suġġeriment tiegħi għax naħseb li għandu jkun hemm rapport għalih.
THE CHAIRMAN:  In-nies li ltqajna magħhom l-iżjed li għamlu enfasi kien fuq il-fatt li l-Pulizija li joqogħdu fl-għases m'għandhomx joqogħdu fuq il-ġudizzju personali tagħhom jekk iressqux jew le lil min għamel il-vjolenza domestika.  Għandhom iressqu u naħseb li dak huwa l-ewwel pass qabel ma niġu għall-punt tiegħek, Onor. Caruana.
ONOR. JUSTYNE CARUANA:  Meta jkun hemm swat u meta jkun hemm ċertifikat tat-tabib il-Pulizija tmexxi.  Però min jaf kemm-il darba għamilt siegħat sħaħ ġol-għases man-nies nirrakkontaw il-każ u nitolbu l-għajnuna tal-Pulizija u l-każ jieqaf hemm.  Imbagħad nerġgħu xi ġimgħa wara u xi ġimgħa wara u mbagħad kemm se ddum …

ONOR. ANTHONY ZAMMIT:  Jiġifieri l-Pulizija ma tmexxix?

ONOR. JUSTYNE CARUANA:  Le tirtira lura.

THE CHAIRMAN:  Imma min jirtira?

ONOR. JUSTYNE CARUANA:  Mhux il-vittma!
THE CHAIRMAN:  Però n-nies li kellmuna ma kenux qed jgħidu hekk.  

ONOR. JUSTYNE CARUANA:  Imbagħad hemm ħafna li jiġrilhom bħal-lupu. 

THE CHAIRMAN:  In-nies li kellmu lilna resqulna proposti għaliex huma marru ġol-għasses u dawn ma ħadux passi.  Jien għal dawk it-tip ta' proposti qed nipprova nsib soluzzjoni.  Jekk dik il-proposta li għandna f'paġna 15 mhux se tiġi adhered to mill-Pulizija ma nistgħux naslu għall-proposta tiegħek.  L-ewwel irridu naraw li tiġi mwettqa dik bis-serjetà.

ONOR. JUSTYNE CARUANA:  Jekk jiġi rrapportat dan - però ma nafx jekk hux se jiġi irrapportat illum - irridu noħolqu awareness fost il-poplu li jekk wieħed jagħmel rapport lill-Pulizija u l-Pulizija ma tieħux passi hemm rimedju.  Wieħed jista' jikteb lill-Kummissarju tal-Pulizija to challenge him għaliex ma ttieħdux passi.  Il-kelma fil-liġi hija “challenge” però dan irid jiġi mill-poplu. 

THE CHAIRMAN:  Hekk hu.  Mela dak it-tip ta' suġġeriment inħalluh biex hopefully inkunu nistgħu naħdmu fuqu.  Ejja nispiċċaw l-4.7, forsi hija tajba, li taqra hekk:

“Jiġi maħtur uffiċjal tal-Qorti li jħares l-interessi tat-tfal.”
ONOR. JUSTYNE CARUANA:  Din aħjar nidħlu fiha fid-dettall. L-aktar partijiet importanti ta' dan ir-rapport għadhom ġejjin u aħjar niddiskutuhom sew ħalli nkunu ċari.
THE CHAIRMAN:  Mhijiex problema però nixtieq ngħid pubblikament li jien nixtieq li rakkmandazzjoni 4.8 intitolata “Jiġu salvagwardjati l-interessi u d-drittijiet tat-trabi fil-ġuf” tibqa' hemm.
ONOR. JUSTYNE CARUANA:  Eżatt. Dik irridu nitkellmuha sew u nneħħu l-għanqbut. 

THE CHAIRMAN:  Le, l-għanqbut iżommu min għandu għax jien m'għandix għanqbut rigward dan!  Jien qed nagħmel enfasi biex din inżommuha u permezz ta' dak li jiġi propost hawnhekk forsi 'l quddiem noħolqu Kumitat apposta magħmul minn avukati li għandhom interess sabiex flimkien niddiskutu u nsibu soluzzjoni għax jien persważ li hemm soluzzjoni.  Naħseb li huwa importanti li naħsbu dwarha minn issa u għandna kull dritt li naħsbu fuq kull ħaġa u preokkupazzjoni li tiġi quddiemna.  Jien dan id-dritt niddefendih.  Għalhekk jekk naħsbu li rakkmandazzjoni 4.8 hija tajba jien nikkorreġiha kif inhi u nħalliha kif inhi.

ONOR. JUSTYNE CARUANA:  Però tajjeb li nagħmlu diskussjoni dwarha ħalli nispjegawha minħabba li diġà ħafna ideat għax kellna esperjenzi li għaddejna minnhom u lili ddeludewni.

THE CHAIRMAN:  Iva imma għax ma fehmux.

ONOR. JUSTYNE CARUANA:  Nixtieq li jkun hemm diskussjoni miftuħa fuqha.

THE CHAIRMAN:  Lili nkwetawni ħafna però inkwetawni għax hawn nies li jsostnu li huma liberali però m'huma liberali xejn għax ma jaċċettawx u jipprovaw iwaqqfu li jkun hemm diskussjoni dwar xi ħaġa li ma jaqblux magħha.  Dan ma jfissirx li aħna m'għandniex dritt li nibqgħu naħsbu, nsibu soluzzjoni u nipproponu soluzzjoni.

Sinjuri nieqfu hawn, għamilna ħafna u prosit.  Il-Parlament se jiftaħ it-Tnejn, 19 ta’ April.  Allura tajjeb jekk naġġornaw għat-Tlieta 20 ta' April u sussegwentement l-Erbgħa 21 ta’ April?
ONOR. JUSTYNE CARUANA:  Għax ma narawx l-aġenda x'se tkun għall-20?  
THE CHAIRMAN:  Jekk kumbinazzjoni jkun hemm xi ħaġa u ma tkunux tistgħu tiġu titneħħa.  Imma ejja naġġornaw għal dawk iż-żewġ dati u jekk jinqala' xi ħaġa fl-aġenda so be it. 

Mela naġġornaw it-Tlieta 20 ta' April u l-Erbgħa 21 ta' April, fis-6.45 p.m. biex inkomplu fuq l-istess aġenda ħalli nkunu nafu fejn qegħdin.  Grazzi u l-kumplament tal-festi t-tajba.

Fit-8:35 p.m. id-diskussjoni fuq dan is-suġġett kienet interrota u l-Kumitat qabel li diskussjoni fuq l-istess suġġett għandha tkompli f’data li għandha tiġi komunikata aktar tard.

